
Satu Gereja, Satu Misi Sosial, Satu Malaysia

Surat Pastoral daripada Persidangan Uskup-Uskup Katolik Malaysia tentang Caritas
Malaysia

Saudara-saudari umat Allah yang dikasihi,

Kami menulis kepada anda hari ini, pada saat yang amat penting dalam sejarah negara
kita. Malaysia sedang mengalami perubahan yang pesat, yang membawa bersamanya
peluang-peluang baharu serta kerentanan yang mendalam. Ketika perkembangan
ekonomidan teknologi membentuk semula kehidupan kita, kita sebagai Gereja dipanggil
untuk menjadi suara hati nurani dan jantung kepada kemajuan ini.

Seperti yang diingatkan oleh Paus Leo XIV dalam ensiklik terbaharunya, Magnifica
Humanitas, misi sosial Gereja bukanlah pilihan tambahan; misi ini ialah inti panggilan
kita. Bapa Suci mencabar kita dengan pertanyaan: “Ke manakah tujuan kita? Ke arah
matlamat apakah yang ingin kita tuju? Apakah hala tuju yang harus kita pilih sebagai satu
bangsa dan sebagai komuniti manusia?” (MH 6)

Dipanggil kepada Kesatuan dalam Kepelbagaian

Rasul Paulus mengingatkan kita: “Sebagaimana tubuh itu satu, tetapi mempunyai
banyak anggota, dan semua anggota tubuh itu, walaupun banyak, merupakan satu
tubuh, demikian juga Kristus” (1 Korintus 12:12).

Kesemua sembilan keuskupan kita, dari kota-kota yang sibuk di Semenanjung hingga
komuniti-komuniti yang dinamik di Sabah dan Sarawak (Malaysia Timur), membentuk
suatu warna-warni kehidupanyangindah, yang terdiri daripada pelbagai budaya, bahasa
dan pengalaman. Namun, kita menyedari bahawa cabaran yang dihadapi oleh negara
kita, yakni jurang digital, kesukaran para pekerja gig, nasib malang para migran dan
ketidakpastian yang dihadapi golongan belia tidak berhenti di sempadan keuskupan.

Walaupun setiap keuskupan telah melayani dengan cemerlang, namun kita masing-
masing berusaha secara bersendirian, seperti kepingan mozaik, ketika melaksanakan
misi sosial di Malaysia. Hari ini, kita memilih haluan yang berbeza. Kita beralih daripada
bekerja secara bersendirian, kepada bertindak sebagai satu tubuh. Kita memperbaharui
atau memperkukuh kedudukan Caritas Malaysia sebagai wadah misi sosial kebangsaan
yang sepadu, bukan untuk menggantikan usaha tempatan yang menjadi ciri kepada
kehidupan setiap keuskupan, melainkan untuk memperkasakannya, untuk menyelaras

dan menyediakan satu suara Gereja yang bersatu serta berwibawa dalam perbincangan
di peringkat kebangsaan.

Terutama sekali, kami mengajak umat Allah untuk menjadi sukarelawan sebagai satu
gerakan misi sosial di peringkat kebangsaan demi membawa wajah kasih Kristus kepada
semua orang. Kami menyeru agar tindakan diperbaharui, dengan kreativitidan semangat
yang berkobar-kobar, untuk merealisasikan projek-projek pertemuan dan kebersamaan
supaya setiap orang dikasihi dan dirangkul melalui projek-projek misi sosial kita. Dengan
demikian, kita turut membina gerakan kasih timbal balik di bandar-bandar dan di
kampung-kampung.

Cabaran yang Dihadapi oleh Negara Kita

Kita mesti meneliti tanda-tanda zaman dengan jujur. Walaupun Malaysia menarik
pelaburan digital melebihi RM87.4 bilion pada tahun 2025 dan mencatat pertumbuhan
Keluaran Dalam Negeri Kasar (KDNK) yang melebihi 5%, kemakmuran ini belum dirasai
secara sama rata.

e Ekonomi gig: Lebih daripada 1.6 juta rakyat Malaysia menyertai ekonomi gig.
Kehidupan dan pekerjaan mereka sering diurus oleh algoritma-algoritma yang
tidak mengenali nama atau kesusahan mereka. Undang-undang mungkin
melindungi kontrak mereka, tetapi Gereja boleh terus menegaskan pentingnya
melindungi maruah yang Tuhan anugerahkan kepada mereka.

¢ Golongan terpinggir: Saudara-saudari kita, yakni para migran dan pelarian—
lebih daripada tiga juta orang—ialah tenaga kerja yang penting, yang telah
membantu membina prasarana negara. Namun, mereka masih terpinggir
daripada jaringan keselamatan digital.

¢ Golongan belia: Hampir 35% graduan bekerja di luar bidang pengajian mereka,
dan ramai di antara mereka berhadapan dengan risiko tersisih secara berterusan
dalam ekonomi yang dipacu oleh kecerdasan buatan (Al).

Semua ini bukan sekadar statistik; mereka ialah saudara-saudari kita. Seperti yang
diajarkan oleh Paus Leo XIV, apabila ekonomi tidak berpihak kepada seseorang, Gereja
mesti menyuarakan pendiriannya—bukan untuk menguasai, tetapi untuk menggalakkan
persekutuan.

Menghargai Dedikasi Anda

Kami ingin berhenti sejenak untuk menyampaikan rasa syukur yang mendalam kepada
ribuan umat Katolik di Malaysia yang telah melayani tanpa mengenal lelah dalam misi
sosial Gereja. Bermula daripada para sukarelawan yang menyediakan makanan bagi
mereka yang memerlukan, hinggalah kepada para pembela hak migran dan pemimpin
belia yang memperkasakan generasi seterusnya, dedikasi anda menjadi kesaksian



kepada kata-kata Santo Petrus: “Layanilah seorang akan yang lain, sesuai dengan
karunia yang telah diperoleh oleh setiap orang, sebagai pengurus yang baik bagi kasih
kurnia Allah dalam pelbagai bentuk” (1 Petrus 4:10).

Anda ialah “Tamadun Kasih” dalam tindakan. Komitmen anda merupakan asas bagi
pembinaan bab baharu Caritas Malaysia ini.

Misi untuk Semua Rakyat Malaysia

Misi sosial kita bukan hanya untuk umat Katolik. Berpegang teguh kepada ajaran Tuhan
kita supaya mengasihi sesama seperti diri sendiri, visi Caritas Malaysia berpandangan
jauh ke luar. Kita dipanggil untuk melayani demi kebaikan bersama seluruh rakyat
Malaysia.

Langkah ke Hadapan

Ketika kita memulakan perjalanan menuju Caritas yang bersepadu di peringkat
kebangsaan, kita melangkah dengan rendah hati dan penuh harapan. Kita memilih untuk
menjadi Gereja yang hadir di tengah masyarakat, proaktif dan bersatu. Kami memohon
agar anda mendoakan misi ini serta menyumbangkan masa, bakat dan suara anda
kepada usahaini.

Bersama, marilah kita membina sebuah negara yang menjunjung maruah setiap insan,
dan di mana kasih Allah bukan sekadar pesanan yang kita wartakan, tetapi kenyataan
yang kita hidupi bersama bagi setiap warga Malaysia.

Dengan berkat dan penuh rasa syukur yang tulus,
i
"X Uskup Agung Dato’ Dr. Simon Poh

Presiden, Persidangan Uskup-Uskup Katolik Malaysia (CBCM)
15 November 2026, sempena Hari Orang Miskin Sedunia



